
 САД 

Најголемите индекси ја завршија неделата без дефинирана насока. Имено, падот кај 

Dow Jones индексот делумно беше надоместен од растот во секторот технологија додека 

Nasdaq Composite индексот беше придвижен од растот на цената на акцијата на Google 

(Alphabet) која порасна поради воведување на нова платформа за пребарување базирана 

на вештачка интелигенција. Од друга страна, намалувањето на бројот на претплатници на 

компанијата Disney беше главна причина за падот на цената на нејзината акција што беше 

и причина за неделниот пад кај индексот Dow Jones Industrial Average. Послаби 

остварувања во текот на неделата забележа и финансискиот сектор од причина што 

сеуште е присутен стравот кај инвеститорите од проширување на кризата поврзана со 

регионалните банки во САД. Во средата, индексот S&P500 порасна по објавата за помал 

раст од очекуваното на индексот на потрошувачки цени кој забележа раст од 4,9% на 

инфлацијата заклучно со месец април 2023 година. Базичната инфлација, која не ги 

вклучува цените на енергијата и храната, беше во рамки на очекувањата со раст од 5,5% 

годишно. И покрај тоа што очекувањата за намалување на каматните стапки на ФЕД до 

крајот на 2023 година се веќе интегрирани во цените, претседателот на централната банка 

во Њу Јорк, Џон Вилијамс повтори дека не очекува намалување на каматните стапки оваа 

година. Освен потресите во банкарскиот сектор и затегањето на условите за 

финансирање, врз пазарите на капитал сериозно влијание има и приближувањето на 

долгот на САД кон горната граница. Од друга страна прогнозите велат дека финансискиот 

капацитет ќе биде исцрпен до почетокот на јуни оваа година. 

 

 

 Европа 

Индексот STOXX Europe 600 ја заврши неделата речиси без промена, со мал раст на 

почетокот од неделата. Останатите индекси беа во блага негатива. Индексот DAX се 

намали за 0,30%, а францускиот CAC 40 се намали за 0,24%. Претседателката на 

Европската централна банка изјави дека борбата со инфлацијата сеуште не е завршена, 

дека движењето на инфлацијата не е предвидливо но и дека ризикот од повторен пораст 

на инфлацијата е сеуште висок. Од друга страна, објавените податоците за нарачките од 

индустрискиот сектор покажаа голем пад од 10,7% за март, што укажува дека економијата 

се движи кон рецесија.  

Банката на Англија ја зголеми каматната стапка за 0,25% што ја донесе на 4,25%, 

односно на највисоко ниво од 2008 година. Исто така, централната банка ја зголеми 

проекцијата за растот на инфлацијата, потенцирајќи дека ги потцениле силината и 

упорноста на растот на цените на храната. Според новата проекција, растот на 

инфлацијата до крајот на годината се очекува да успори на 5,1%, за разлика од минатата 

проекција која беше 3,9%.  

 

 Азија 

Сигналите за опоравување на добивките на корпоративниот сектор во Јапонија 

позитивно се одразија на растот на индексите.  Така, индексот Nikkei 225 оствари раст од 

0,8% и индексот TOPIX порасна за 1,0%. Приносот на јапонската 10 годишна обврзница се 

намали на 0,39% од 0,42%, додека јенот во однос на доларот оствари мал раст, од 134,85 

на 134,75 јени за долар. Инвеститорите продолжија да ги следат потезите на Банката на 

Јапонија, а во фокус им беше дали ќе има промени на ултра експанзивната монетарна 

политика. Гувернерот даде прогноза дека доколку биде постигната одржлива и стабилна 

инфлација од 2%, централната банка ќе ја напушти контролата на кривата на принос и ќе 

почне да го намалува билансот. Дополнително, Гувернерот појасни дека економијата 

забрзува и ризиците од раст на инфлацијата сеуште се присутни. Заклучно со март, растот 

на платите е 0,8% на годишно ниво номинално. 

Во Кина, индексот Shanghai Stock Exchange се намали за 1,86%, а индексот CSI 300 се 

намали за 1,97%. Податоците за инфлацијата покажаа раст од само 0,1% годишно 

заклучно со април 2023 година, што е најниско ниво од февруари 2021 година. 

Дополнително врз инфлација влијаеше и падот на трошоците на компаниите. Имено, 

индексот на трошоци на компаниите се намали за 3,6% што е најниско од мај 2020 година. 

Од аспект на трговската размена, извозот порасна за 8,5% годишно за април што е  

успорување од мартовските 14,8%. Увозот забележа пад од 7,9% што беше значајно под 

очекуваното и е повисок пад од месец март кога падот беше 1,4% годишно. 

 

  

 

 


